
“terorista”.  Sa umpisa  nakasentro sa
pagbato sa “terorismo nga
internasyunal” agud tumuron ang mga
direkta nga paandam sa seguridad
sang teritoryo sang US, ang kampanya
nga  militar sa kadugayan ginpalapad
kag tumarget sa tanan nga pwersa,
elemento, kag mangin gubyerno kag
pungsod nga arbitraryo nga
ginadesisyunan sang gubyernong US
nga  “terorista” kag mga tagasuporta
sang “terorismo” agud sakupon ang
tanan nga mga seryoso nga paandam
sa interes kag gahum sang
imperyalismong US sa sulod kag guwa
sang kaugalingon nga banwa sini. Halin
sa depensibo nga reaksyon sa terorista
nga pag-atake sa kaugalingon nga
banwa, ang kampanya sang US
madasig nga ginwarik sa agresibo nga
pagpangapin kag pagpanagil-ot sa
imperyalista nga gahum kag interes
sang nagaisahanon nga superpower sa
kabilugan kag lain-lain nga parte sang
kalibutan. Ang imperyalista nga
blacklist nagsakop mangin sa mga
kontra-imperyalista nga gubyerno kag
rebolusyonaryo nga  kahublagan sa
pungsudnon nga pagpahilway nga
nagabenepisyo sang malapad nga
suporta sang ila-ila pumuluyo pareho
sang NDFP kag BHB. Pero pareho
sang ginalauman indi sini ginlakip ang
mga maka-imperyalista nga pwersa
nga  pareho sang gubyernong Israeli
nga wala untat nga nagasabwag sang
terorismo batuk sa pungsod kag mga
sibilyan nga Palestino.

Sinalakay kag padayon pa nga
ginasuyod sang mga tropa nga
Amerikano ang Afghanistan.
Ginapalapad ang mga joint exercise
sang US kag mga gubyerno nga alyado
kag dependyente sini bilang
pagpreparar kon indi man aktwal sang
pag-umpisa sang armado nga
pagpanghilabot kag pagpanalakay.

Labi pa nga ginapalapad ang
malawigan nga pagpusisyon sang mga
tropa, armas kag pagkabutang nga
militar sang US sa lain-lain nga bahin
sang kalibutan. Paagi sa Financial
Action Task Force, ginahugot sang US
ang pagpanilag kag pagkontrol sa mga
transaksyon nga pinansyal kag ilig sang
pondo sa lain-lain nga parte  sang
kalibutan nga ginabilang ukon
ginadudahan nga nagasuporta sa
“terorismo”. Bisan man, ang pihak nga
guya sang gyerang wala nga dulunan
sa iban nga pungsod  ang polisa nga
fortress USA nga dugang naman nga
nagahugot sa pagsulod sang mga
dumuluong sa teritoryo sang US. Sa
sulod sang United States ginaluntad
ang mga pagpahugot kag restriksyon
sa mga kahilwayan nga sibil sigun sa
gindeklara nga kahimtangan sang
inaway--pareho sang mga restriksyon
sa mga kinamatarung sang mga
akusado nga “terorista” kag
pagpasundan sa mga suspek nga
nasyunalidad (racial profiling).

Wala sang katupong nga
imperyalista nga pagpalak-palak ang
gyerang wala sang dulunan ni Bush kag
sang mga matag-as niya nga adviser
nga upod ang mga utok kag beterano
sang kontra-komunista nga teroristang
kampanya sang Contras, mga death
squad kag iban pa nga pasista nga
butangero sa Latin Amerika, Aprika
kag Asia sadtong tion ni Reagan. Ang
inaway nga agresyon, pagpreparar nga
makig-away kag dalagkuan nga gastos
militar ang ginwarikan sang
imperyalismong  US agud  patyon ang
lapnagon nga kakibang sa kalibutan,
paandaron ang nagapalya nga
ekonomiya sang US kag kalibutan,
padayon nga imponer ang imperyalista
nga gahum kag pribilehiyo, kag
padayon kag kapin pa nga pugaon ang
mga neokolonya kag dependyente sang

US--sa madali nga hambal, padayon
nga sakdagon kag ipanagil-ot ang
imperyalista nga dominasyon kag
imperyalista nga globalisasyon nga kon
sumahon mga nagapanguna nga
kabangdanan mismo sang
nagadabadaba nga kakibang kag krisis
sa kalibutan.

SA PILIPINAS, ANG KAMPANYA KONTRA

sa Abu Sayyaf kag ang kapaslawan
sang AFP-PNP nga sugpuon ang
terorista nga hubon nga kaugalingon
nga dihon sang AFP kag CIA ginagamit
sang imperyalismong  US kag papet
nga gubyernong Macapagal-Arroyo
agud taga-an rason ang direkta nga
pagpanghilabot militar sang mga tropa
nga Amerikano sa pungsod. Pero ang
ginadeklarang kasunod kag mas daku
nga target sang joint operations nga
nagapakuno-kuno nga joint training
exercise--suno mismo sa paliwat-liwat
nga pahayag ni Hen. Angelo Reyes--
ang NDFP kag BHB, nga indi pwede
nga iangot bisan sa painu-ino sa pag-
atake sang Setyembre 11.

Sadto pang Oktubre kag
Nobyembre sang nagligad nga tuig
may sikreto nga kasugot na si Bush kag
Macapagal-Arroyo sa armado nga
interbensyon sang mga tropa nga
Amerikano sa pungsod. Bug-os nga
iligal ang padihot ayhan tubtob sa ulihi
nga tinion nagapangita  ang
Malakanyang sang mga salamangka sa
layi, konstitusyon kag paintiende sa
publiko. Ara ang ginsambog nga mga
interpretasyon sa Mutual Defense
Trearty (MDT) kag Visiting Forces
Agreement (VFA).  Ara pa ang
pagpahayag kag pagbalibad
pagkatapos sang pag-angkon sang
bag-o nga likom nga Mutual Logistics
Support Agreement (MLSA) nga liwat
nga nagahatag sa mga Amerikano sang
kinamatarung sa pagbase. Sadtong

umpisa, bag-o naglala ang pagpamatuk
sang publiko, wala sang kahuy-anan
nga ginaako ni Macapagal-Arroyo nga
dasigay nga kadalag-an sa kaaway
ang ila tuyo kag rason sa direkta nga
pagpanghilabot militar sang US—
bisan pa malapakan ang pungsudnon
nga soberanya kag mga proseso nga
konstitusyunal. Sa bisan mag-inano,
desidido ang imperyalista nga amo kag
ang lokal nga papet nga ipanagil-ot ang
armado nga  pagpanghilabot sang mga
tropa nga Amerikano. Kon
ginakinahanglan, magaluto sila sang
mga bag-o nga kasugot, magapadihot
sang mas malala pa nga mga pagdalasa
sa kaugalingon nila nga konstitusyon,
kag magapabukal sang nanuhay-tuhay
nga insidente--mainsister lamang ang
ila kontranasyunal nga padihot.

Desperado nga nagapangita ang
papet nga rehimeng Macapagal-
Arroyo sang mga madali-an nga
remedyo sa tuman kalala nga krisis sa
ekonomiya kag pulitika sang nagahari
nga sistema. Dugmok kag padayon pa
nga  nagaluya ang ekonomiya nga
malapyudal bunga sang grabe nga
pangkalibutanon nga krisis,
pagpanghalit sang neoliberal nga polisa
sa deregulasyon kag liberalisasyon,
kag wala pa sang katupong nga
burukratiko nga  pangungurakot sa
kabang-banwa. Padayon nga
nagalapad ang armado kag indi-
armado nga  pagpamatuk sang
pumuluyo. Masingki ang mga padihot
kag paandam sang mga reaksyunaryo
nga  kasumpong sa pulitika ni
Macapagal-Arroyo. Sa subong sini
nga kahimtangan, nagahandum ang
nagahari nga reaksyunaryo nga  hubon
sang dasigay nga kadalag-an militar
paagi sa direkta nga bulig sang mga
tropa nga Amerikano, agud tabunan
ang grabe nga internal nga krisis sang
pungsod kag padakuon ang

kahigayunan nila nga makapadugay
tubtob sa 2004 kag magdaog sa
madason nga eleksyon.

ANG INTERBENSYON NGA MILITAR KAG

nakatigana nga armado nga  agresyon
sang imperyalismong  US panibag-o
nga daku nga pagsingki sang garok nga
sistema nga  malakolonyal kag
malapyudal. Ini  desperado nga
pagwarik sa kolonyal nga
pagpanghilabot kag pagpangkahas
agud luwason ang nagahuyog-huyog
nga reaksyunaryo nga  sistema. Ini
pagpaluntad sang todo nga pag-
alagdon kag pagkapapet, militarismo
kag militarista nga pamaagi agud
makahas nga sugpuon indi lamang ang
mga “terorista” kon indi ang iban nga
nagapamatuk kag nagabato sa
imperyalismo kag sa pagginahum sang
daku nga agalon nga mayduta kag
daku nga kumprador-burges.

Ang grabe nga hilo nga dala sang
imperyalista nga armado nga
pagpanghilabot gilayon nabatyagan sa
baraghal nga pagdalasa sang
Malakanyang sa pagsinugilanon nga
pangkalinungan sa tunga sang NDFP
kag GRP. Sa sulsol sang mga militarista
nga ginapamunuan ni Hen. Angelo
Reyes, arbitraryo nga ginsuspinde sang
rehimeng Macapagal-Arroyo ang
pagsinugilanon kag nag-isyu ini sang
sundanay nga mga ultimatum kag
kundisyon nga direkta nga nagalapas
sa mga kasugot nga una na nga
napirmahan sang magkapihak nga
bahin. Ang nagapangibabaw nga
intensyon indi kalinungan ni pagpakig-
estoryahanay, kon indi ang
pagpangtonto sa NDFP kag mga
rebolusyonaryo nga  pwersa agud
himuon nga target sang gintingob nga
operasyon sang mga tropa nga
Amerikano kag tropa nga papet.

Bug-os nga iligalidad kag

katrayduran ang ginasakdag sang
himbunanay nga Bush-Arroyo kag
dugang sini nga ginapabug-at ang
tuman kagrabe nga iligalidad,
kriminalidad kag kagarukan nga todo
nga nagasuhot tubtob sa pinakaputok-
putokan sang burukrasya nga sibilyan,
militar kag pulisya sang papet nga
estado. Labi sini nga ginaganyat kag
ginapabaskog ang masyado nga tuo,
ang mga militarista, ang mga
pinakapapet kag pinakagabok, ang
pinakamasupog nga mga elemento
sang reaksyunaryo nga  pulitika sa
pungsod.

Indi pwede malimita lamang sa
Basilan kag Sulu kag indi pwede
malimita lamang sa Abu Sayyaf ang
direkta nga epekto sang armado nga
pagpanghilabot sang US. Ang Abu
Sayyaf lang-at lamang nga ginhingalitan
sang imperyalismong  US kag papet
nga rehimeng Macapagal-Arroyo agud
ibalik ang mga tropa nga Amerikano
kag direkta nga maghilabot sila sa
padayon nga nagalapad kag nagasingki
nga batuan sang armado nga
rebolusyon kag armado nga  kontra-
rebolusyon sa pungsod. Sa bulig sang
US, gilayon nga ginalagas sang AFP
nga madasig nga makapabaskog sang
hinganiban kag iban pa nga
pagkabutang nga militar labina sa
transportasyon, komunikasyon kag
surbeylans, kapin pa nga magpadamo
sang mga papet nga tropa nga regular
kag paramilitar, kag palaparon sa bilog
nga kapuluan ang dalagkuan nga
opensiba nga militar nga subong
nakakonsentrar sa mga pili nga
probinsya bangud sa kakulangan sa
pondo, pagkabutang kag tinawo.

Wala sang duda nga labi nga
pagagrabihon sang armado nga
pagpanghilabot sang US kag todong
kontra-rebolusyonaryo nga  inaway
ang pagkabudlay sang malapad nga

masa sang pumuluyo. Tuman kadaku
nga hampak ini sa pumuluyo nga subra-
sobra nga nagaantos bangud sa tuman
kalala nga sosyo-ekonomiko nga
krisis.

INDI PWEDE NGA KUGMATON SANG MGA

paandam sang mga imperyalista,
reaksyunaryo kag militarista ang
Partido kag rebolusyonaryo nga
kahublagan. Bunga sang madinalag-on
nga pagkakumpleto sang Ikaduhang
Dungganon nga Kahublagan sa
Pagpanadlong, ang Partido kag
rebolusyonaryo nga  kahublagan  mas
mabaskog, mas malig-on kag mas
maathag nga nakahangup sa mga
katungdanan kag mga kinahanglanon
sang pag-abanse sang demokratiko
nga  rebolusyon nga  banwa batuk sa
mga lokal kag dumuluong nga kaaway.
Hugot nga nagahiliugyon ang bilog nga
Partido kag determinado ini nga
pamunuan ang pumuluyo sa ubos-
masarangan nga pagbato sa armado

nga  pagpanghilabot kag paandam sang
armado nga  agresyon sang
imperyalismong US. Natilawan kag
hanas sa kapin 30 tuig sang kabuhi-
kag-kamatayon nga paghimakas ang
Bagong Hukbong Bayan.

Samtang mas nagasupog ang
imperyalismo kag reaksyon labi
lamang nila nga ginabuyagyag kag
ginabulag ang ila kaugalingon, labi
lamang nila nga ginabutong palapit sa
rebolusyon ang malapad nga masa
sang pumuluyo, kag labi lamang nila nga
ginapadali ang adlaw sang ila padayon
nga pagkapukan. Ano man ang mga
taktikal nga kabudlayan pwede ituga
sang interbensyon nga militar kag
armado nga  agresyon sang US, pat-
ud nga bug-os nga malapawan ang
mga ato sang mga bentahe nga
pagatugaon sang pagbato sang milyun-
milyon nga pumuluyo nga preparado
nga makigbato para sa matuod nga
pungsudnon nga kahilwayan kag
demokrasya.

Samtang mas
nagasupog ang
imperyalismo kag
reaksyon labi
lamang nila nga
ginabuyagyag kag
ginabulag ang ila
kaugalingon, labi

malapad nga
masa sang
pumuluyo, kag
labi lamang nila
nga ginapadali
ang adlaw sang ila
padayon nga
pagkapukan.Mga  katungdanan sang Partido

kag rebolusyonaryo nga
kahublagan.

HUGOT NGA KATUNGDANAN SANG

Partido kag bilog nga rebolusyonaryo
nga  kahublagan nga tayuyon kag
ubos-masarangan nga pamatukan ang
armado nga  pagpanghilabot kag
paandam sang armado nga  agresyon
sang US. Kinahanglan nga malaparan
nga ipreparar kag pahulagon ang mga
rebolusyonaryo nga  pwersa, subong
man ang malapad nga masa sang
pumuluyo agud malig-on nga
pamatukan ang panibag-o nga
pagpanalakay sang imperyalismong
US kag mga lokal nga idu-ido sini.
Palaparon, pabaskugon kag

pasingkion ang kahublagan nga
protesta kag armado nga  paghimakas,
palaparon kag pabaskugon ang
pungsudnon nga nagahiliugyon nga
prente, kag malig-on nga iabanse ang

demokratiko nga  rebolusyon nga
banwa. Pamatukan kag paslawon ang
armado nga  pagpanghilabot sang US kag
pabayaron sang daku ang rehimeng
Macapagal-Arroyo sa ila bug-os nga
pagkapapet kag pagtraydor sa pungsod.

1Gilayon nga hatagan tum-ok ang
pagpalapad kag pagpasingki sang

kahublagan nga protesta kag kahublagan
nga propaganda. Malaparan nga
pukawon kag pahulagon ang masa sang
pumuluyo agud pakamalauton, balibaran
kag pamatukan ang armado nga
pagpanghilabot kag paandam sang
armado nga  agresyon sang US.
Pahimpiton kag pataason ang kamuklatan
nga makibanwahanon kag kontra-
imperyalista sang masa sang pumuluyo
paagi sa malaparan kag sustinido nga mga
aksyong protesta, edukasyon nga
pangpulitika kag mga kultura nga
pagpakita. Nagasanto nga sundan,
bantayan, ibuyagyag, pakamalauton kag
pamatukan sa tagsa tikang ang armado
nga  pagpanghilabot sang mga tropa nga
Amerikano sa Mindanaw. Lubos nga
ibuyagyag kag pakamalauton ang MDT,
VFA, MLSA kag iban pa nga kolonyal
nga kasugot nga ginagamit sang
imperyalismong US kag papet nga
rehimen. Maghiwat sa lain-lain nga sakop
kag lebel sang mga paghanduraw sa
Inaway nga Pilipino-Amerikano agud
pukawon kag pahulagon ang malapad nga
masa batuk sa imperyalistang
pagpanghilabot kag agresyon. Papagsikon
sa sulod kag guwa sang rebolusyonaryo
nga  kubay ang pagtuon sa mga polisa
kag estratehiya nga internasyunal sang
imperyalismong US.

2 Ibuyagyag, pamatukan kag
ihamulag ang papet kag

reaksyunaryo nga  rehimeng Macapagal-
Arroyo. Ikonsentra ang pinakamabaskog
nga bunal kay Macapagal-Arroyo kag

mga militarista sa pagpanguna ni Angelo
Reyes bangud sa ila direkta nga
pagkapapet kag pagtraydor sa pungsod.
Nagadapat sila nga kondenahon bilang
pinakamasupog nga elemento sang
reaksyunaryo nga  pulitika.

3Palaparon kag pabaskugon ang
nagahiliugyon nga prente nga

kontra-imperyalista. Aktibo nga
makipag-angtanay kag makipagbuligan
sa mga pwersa kag elemento nga
nagasakdag sa lain-lain nga lebel sang
kontra-imperyalismo kag nagapangapin
sa pungsudnon nga soberanya kag
independensya. Magbilog sang
pinakamalapad nga posible nga  alyansa
batuk sa imperyalista nga pagpanghilabot
kag agresyon. Mag-abre sang pwertahan
kag iabanse ang lain-lain nga dagway
sang pagpakigbuligan sa pinakamalapad
nga posible nga  kubay sang aktwal kag
potensyal nga alyado. Pahulagon ang mga
progresibo nga pwersa kag alyado sa
mga aksyong protesta, hilikuton nga
propaganda, pag-organisar, mga tikang
sa sulod sang reaksyunaryo nga
parlamento kag iban pa nga  larangan
agud iabanse ang pinakamalapad nga
pagpamatuk sang pumuluyo sa lain-lain
nga larangan.

4Pasingkion ang rebolusyonaryo
nga  armado nga  paghimakas sa

bilog nga kapuluan. Pabayaron sang
daku ang mga reaksyunaryo, labi nga
pabaskugon ang armado nga
rebolusyonaryo nga  kahublagan,
ganyaton kag suportahan ang lain-lain
nga porma sang pagpamatuk, kag
ipreparar ang pamensaron kag
organisasyon sang masa kag
rebolusyonaryo nga  kahublagan para sa
todo-todo nga paghimakas sa
imperyalista nga agresyon. Paagi lamang
sang pagpasingki sang lapnagon kag
maikit nga gerilya nga pagpakig-away

lubos nga maipreparar ang Partido,
hangaway sang banwa kag baseng
masa para sa pag-atubang kag
pagpamatuk sa nagapalala nga
imperyalista nga pagpanghilabot kag
paandam sang agresyon. Labi nga
hugot nga kaptan ang husto nga linya
sang lapnagon kag maikit nga gerilya
nga pagpakig-away nga
nagabenepisyo sang nagapalapad kag
nagapadalum nga suportang masa.
Nagadapat hatagan sang mas
nagakaigo pa nga igtalupangod sang
mga nagapamuno nga komite sang
Partido kag kumand sang hangaway
ang pagpangibabaw sa mga lutaw nga
kahuyangan kag kasablagan sa
madasig nga pagpalapad kag
pagpalig-on sang baseng masa kag
kahublagan nga masa, pagpapagsik
sang mga taktikal nga opensiba, kag
pagpalapad kag pagpabaskog sang
Partido sa kaumhan. Nagadapat
pauswagon ang paghanas sang mga
upisyal kag hangaway, pauswagon ang
kinaalam kag kahanasan nila sa mga
taktika nga gerilya, kag pataason ang
ikasarang nga magbato sang bilog nga
hangaway. Kinahanglan man nga
talanaan sang husto nga igtalupangod
ang pagpauswag sang ikasarang sa
mga operasyon nga partisano sa
kasyudaran. Kag labi sa tanan, dugang
nga palaparon kag pabaskugon ang
baseng masa kag kahublagan nga
masa, papagsikon ang lain-lain nga tipo
sang mga kampanya nga  masa kag
mobilisahon sa armado nga
rebolusyonaryo nga paghimakas ang
milyun-milyon nga pumuluyo.

5Palaparon kag padalumon ang
kahublagan nga likom sa

kasyudaran kag kaumhan. Kinahanglan
nga seryusohon ang paandam sang
imperyalista nga agresyon samtang
ubos-masarangan nga ginapamatukan

kag ginaupangan ini sa lain-lain nga
pamaagi nga ligal kag iligal, armado kag
indi-armado. Bisan wala pa ang hayag
nga pagpanghilabot sang mga tropa nga
Amerikano sa kontra-rebolusyonaryo
nga  inaway kontra sa BHB, hugot nga
magbantay sa mahibal-an nga direkta
pero sikreto nga pagpartisipar nila sa
pagpasundan kag pagpanilag. Ayhan labi
nga palaparon kag padalumon ang
kahublagan nga likom sa kasyudaran
kag kaumhan. Labi nga pahugton ang
pagsunod sa mga pagsulundan sang
pagsisikreto kag likom nga paghulag.
Pauswagon, palaparon kag labi nga
hugtan ang paggamit sang encryption
sa mga sensitibo nga  komunikasyon kag
impormasyon. Pauswagon ang madasig
pero luwas nga sistema sang
komunikasyon: Palaparon kag
pabaskugon ang sistema sang mga
kuryer samtang iminamaksimisa ang
luwas nga paggamit sang mga moderno
nga  pamaagi sang komunikasyon.
Padayon nga hugot nga ipatuman ang
mga polisa sa husto kag luwas nga
paggamit sang radyo, cellfone, email
kag iban pa nga moderno nga  pamaagi
sang komunikasyon. Kay-uhon kag
pauswagon ang pagbase kag moda sang
operasyon sang mga nagapamuno nga
komite sang Partido kag kumand sang
hangaway.

6Palaparon kag pabaskugon ang
suporta nga internasyunal batuk sa

imperyalista nga pagpanghilabot kag
paandam sang agresyon. Labi nga
malahalon kag ginakinahanglan ang mas
malapad kag mas mabaskog nga
pagpakigbuligan sa mga rebolusyonaryo
kag kontra-imperyalista nga pwersa sa
iban nga pungsod, labina sa United
States. Labi nga ginakinahanglan ang
kapin nga pagpalapad sang kontra-
imperyalista nga propaganda sa iban
nga pungsod.

Paagi lamang
sang
pagpasingki
sang lapnagon
kag maikit nga
gerilya nga
pagpakig-away
lubos nga
maipreparar
ang Partido,
hangaway
sang banwa
kag baseng
masa para sa
pag-atubang
kag
pagpamatuk sa
nagapalala nga
imperyalista
nga
pagpanghilabot
kag paandam
sang
agresyon.


